Hoofstuk 16.
16:1-4. Julle moet nie van My afvallig word nie.

Jesus se onderrig aan sy dissipels is doelgerig (vgl 14:25). Hy berei hulle voor sodat hulle nie
afvallig moet word nie. [2] Hulle sal selfs uit die sinagoge as Joodse bidplek en
gemeensapsentrum geban word. Dit beteken ook uitsluiting uit die Joodse gemeenskap en
aanbidding. Die vervolging sal s6 toeneem dat hulle selfs deur die godsdienstige owerhede
doodgemaak sal word. [3] Die rede vir die optrede van die vervolgers is dat hulle nie
gemeenskap ervaar met God en sy Seun nie. Die Jode is in hulle optrede nie onkundig nie
maar hardnekkig onwillig om die openbaring van die Vader te aanvaar. [4] Aangesien Jesus
nog self by die dissipels was en hulle begelei het, het Hy hulle nie vroeér sé doelgerig
gewaarsku soos nou dat hulle tyd aanbreek nie. Terwyl Hy nog by hulle was, was die aanslag
op Hom gerig; nou verskuif die vervolging egter na hulle kant toe.

16:5-15. Die werk van die Heilige Gees.

Die tyd het aangebreek dat Jesus na sy Vader teruggaan (vgl 7:6). Die dissipels was tot nou
toe bekommerd oor hulleself en vra Jesus nie na sy bestemming nie. [6] Die dissipels
verstaan Jesus se woorde oor sy weggaan letterlik en is daarom hartseer. [7] Jesus verseker
die dissipels dat dit tot hulle voordeel is dat Hy weggaan. Eers na die kruisgebeure, dit wil sé
na Jesus se “weggaan”, sal Hy die Heilige Gees stuur (vgl 15:26). Slegs na Jesus se
versoeningswerk kan die dissipels die Gees in sy volheid ontvang. [8] Wanneer die Gees
kom, sal Hy aan die ongelowige wéreld sy sonde voorhou en hom oproep tot bekering. Verder
sal die Gees die wéreld oortuig dat die eise waarmee God na die mens kom in Jesus Christus
bekend gemaak is. Die Gees sal die wéreld ook oortuig dat Jesus deur sy opstanding oorwin
het en dat Satan en die ongelowige wéreld saam met hom klaar geoordeel is. [9] Die wéreld
gaan gebuk onder die juk van sonde omdat dit nie in Jesus glo nie. [10] Jesus is die
regverdige; Hy het die reg aan sy kant omdat Hy aan God se eise voldoen het. [11] Die
Satan, as owerste van hierdie wéreld, is klaar veroordeel deur Jesus se oorwinning aan die
kruis. [12] Die dissipels is nog nie in staat om alles te begryp voordat die Gees nie gekom
het nie. [13] Die Heilige Gees sal die dissipels dieper inlei in die hele waarheid van God wat
in Jesus Christus bekend geword het. Die Gees getuig net wat Hy hoor en Hy sal die
toekomstige Christelike pad aan die dissipels verduidelik. [14] Die werk van die Gees
sentreer rondom Jesus. Hy sal Jesus verheerlik deur aan die dissipels voor te hou wat Jesus
gedoen het. Die Gees bring nie nuwe kennis nie maar verduidelik die immergroen woord van
Jesus deur die dissipels heen. [15] Soos Jesus gestuur is, is die dissipels ook deur die Gees
gestuur. Jesus stuur hulle met die gesag waarmee sy Vader Hom gestuur het. Die dissipels
sal verkondig wat hulle deur die Gees van God ontvang.

16:16-24. Julle droefheid sal in blydskap verander.

Jesus verklaar dat dit nog net ‘n klein rukkie is (vgl 7:33; 12:35; 13:33; 14:19) voordat Hy
weggaan. Dit verwys na sy naderende dood. En weer sal dit net ‘n klein rukkie duur voordat
die dissipels Hom weer na sy opstanding sal sien. [17] Die dissipels redeneer toe onder
mekaar oor die betekenis van Jesus se voorafgaande woorde. Hulle verbind dit aan Jesus se
vroeére uitdrukking in 10: Ek gaan na die Vader toe. [18] Die dissipels kry egter nie ‘n
oplossing vir die betekenis van die uitdrukking ‘n klein rukkie nie. Vir hulle wat nog duskant
die kruis staan, is dit ‘n misterie. [19] Jesus herhaal nog ‘n keer die vraag van die dissipels
oor die betekenis van ‘n klein rukkie. Sodoende slaag die Evangelieskrywer daarin om die



hele saak ter wille van effek te dramatiseer. Ook die leser is nou al gretig om ‘n antwoord
daarop te kry. [20] Wanneer Jesus weggaan en sterf aan die kruis sal sy dissipels hartseer
wees terwyl die sondige en ongelowige wéreld daaroor bly sal wees. Maar dit is juis die
resultaat van die kruis wat die dissipels se droefheid weer in blydskap sal verander wanneer
hulle ontdek dat Jesus lewe (vgl 14:19, 28). [21] Die tydelike hartseer omdat Hy dood is,
verander in blydskap omdat Hy lewe! Dit word vergelyk met ‘n vrou wat ‘n kind in die wéreld
bring. Gedurende die geboorteproses kry sy swaar onder die pyn maar wanneer dit afgeloop
het, is sy bly oor die nuwe lewe (vgl Jes 26:17; Hos 13:13-15). [22] Net s6 is die hartseer van
die dissipels tydelik. En na Jesus se opstanding kom daar ‘n nuwe gemeenskap tot stand
waarin hulle harte vol blydskap sal wees. Dié blydskap kan die wéreld nie gee nie en kan hy
ook nie van hulle wegneem nie. [23] Na die opstanding van Jesus sal die dissipels alles in
perspektief verstaan en daarom nie meer vrae as gevolg van misverstand hé nie. En in dié
nuwe era sal die Gees hulle ook in die volle waarheid lei (vgl 14:26; 16:13). Op grond van
Jesus se versoenende sterwe sal die Vader die dissipels se gebede verhoor. [24] Tot nou
toe het die dissipels net tot die Vader gebid, maar eers na die opstanding sal hulle bid in Jesus
se Naam, dit wil sé as sy gevolmagtigdes. Die opstanding verenig Jesus met sy Vader sonder
om die verhouding met sy dissipels te verbreek. Hulle blydskap oor sy opstanding sal blywend
wees en die dissipels sal altyd daaraan herinner word deurdat hulle gebede verhoor word.

16:25-33. Ek het die wéreld oorwin.

Voor sy opstanding het Jesus sy dissipels deur middel van beeldspraak onderrig, soos
byvoorbeeld blyk uit 21-22. Dit het vaag gebly en moes nog altyd verduidelik word. Na die
opstanding sal die dissipels ‘n direkte en reguit kennis van die Vader opdoen op grond van
die onderlinge inwoning wat dan tot stand kom (vgl 14:26; 16:12-15). [26] Dan (van daardie
dag af) sal die dissipels bid op grond van wat Jesus is en gedoen het vir die verlossing van
die mens. Op grond van Jesus se priesterlike werk het hulle direkte toegang tot die Vader.
[27] Die Vader het hulle lief omdat hulle in ‘n liefdesgemeenskap met Jesus is en sy Goddelike
oorsprong aanvaar het. [28] God se handelinge in Christus konsentreer volgens die
Johannesevangelie op twee sentrale momente, naamlik Jesus se menswording (Ek het van
die Vader gekom) en sy lyding en sterwe (verlaat). [29] Die dissipels is tevrede dat Jesus
nou reguit praat en nie meer in vae beelde nie. [30] Hulle spreek ook hulle volle vertroue in
Jesus uit deur te sé dat Hy alles weet en dat Hy van God gekom het. [31-32] Jesus toets die
inhoud van die dissipels se geloof vervolgens deur hulle te konfronteer met die vervolging wat
op hulle wag. Die dissipels glo maar is nog nie vertroud met die intensiteit van ‘n geloof wat
vasstaan in tye van toetsing en vervolging nie. In die krisisoomblik van gelooftoetsing wat
ophande is (vlg 12:23), sal die dissipels uitmekaar gejaag word en elkeen sal na sy eie huis
toe gaan (vgl Mark 14:50). Dit sal hulle eenheid verbreek en hulle sal Christus alleen laat;
Hom in die steek laat. Jesus is egter nie uitgelewer aan menslike verlating nie omdat die
Vader by Hom is. [33] Jesus se slotwoorde aan sy dissipels is dié van vrede en oorwinning.
Sy afskeidswoorde aan hulle is dat hulle blywende seén en vrede mag ondervind in
gemeenskap met Hom deur die Gees. In die ongelowige en sondige wéreld sal hulle die pyn
van verdrukking ondervind. Dit is egter tydelik, want deur sy lyding en sterwe het Jesus die
sondige wéreld klaar oorwin. Die dissipels moet net moed hou, al beland hulle ook in die
kruisvuur van die wéreld.



